Нийслэлийн Засаг дарга бөгөөд Улаанбаатар хотын Захирагчийн 2009-2012 оны үйл ажиллагааны хөтөлбөрийг боловсруулахдаа Монгол улсын Мянганы хөгжилд тулгуурласан “Үндэсний хөгжлийн цогц бодлого”, Засгийн газрын үйл ажиллагааны хөтөлбөр, Монгол улсын 2009 оны төсөв, Нийслэлийн хурлын сонгуульд МАХНаас дэвшүүлсэн Мөрийн хөтөлбөр болон Нийслэлийн Иргэдийн Төлөөлөгчдийн Хурлаас баталсан бодлогын чанартай баримт бичгүүд, хувийн хэвшлийн байгууллага, иргэдийн төлөөллийн саналуудыг иш үндэс болгов. 

Зорилго, үндсэн зорилтууд 

Улаанбаатар хотыг биеэ даан хөгжих эрх зүйн статустай, өөрийгөө тэтгэх эдийн засагтай, сайн засаглалтай болгох зорилгын хүрээнд экологи-эдийн засаг, нийгмийг 2009-2012 онд хөгжүүлэх зорилт, үйл ажиллагааны чиглэл, шалгуур үзүүлэлт, хүрэх төвшинг тодорхойлов.

Нийслэлийн Засаг дарга бөгөөд Улаанбаатар хотын Захирагч нь хотын төр захиргааны байгууллагуудын хэтийн зорилго, “Үндэсний хөгжлийн цогц бодлого”, Засгийн газрын үйл ажиллагааны хөтөлбөрийг ажил хэрэг болгох үүднээс ойрын жилүүдэд нийслэлийн иргэд хүнлэг, соёлтой, ирээдүйдээ итгэлтэй, амгалан тайван, хангалуун амьдрах нөхцлийг бүрдүүлэхэд ажлаа чиглүүлэн, “нягт суурьшилтай хот”-ын загварыг хот төлөвлөлтөд баримталж, хөрөнгө оруулалтын орчинг сайжруулан, эдийн засгийн тогтвортой бөгөөд эрүүл хөгжлийг баримжаалж боловсруулсан “Шинэ зууны Улаанбаатар” хөтөлбөртөө дараах үндсэн зорилтуудыг дэвшүүлж байна.

1) төрийн ажлын хариуцлагатай тогтолцоо
2) эдийн засгийн тэргүүлэх дэд салбаруудын хөгжил
3) эрүүл бөгөөд хүртээмжтэй хүнс
4) цэвэр орчин
5) тохилог орон сууц, гэр хорооллын хөгжил
6) авлигагүй үйлчилгээ гэж тодорхойлж байна.
Мөрийн хөтөлбөрийн хугацаанд шийдвэрлэх асуудлууд: 

А. Улсын Их хурал, Засгийн газрын түвшинд:

1. “Улаанбаатар хотыг 2020 он хүртэл хөгжүүлэх ерөнхий төлөвлөгөөний тодотголын тухай”, ”Хотыг дахин хөгжүүлэх хууль”, “Хотын ногоон байгууламжийн тухай”, “Газрыг дахин зохион байгуулах тухай”, “Нийслэлийн эрх зүйн байдлын тухай хуульд нэмэлт өөрчлөлт оруулах тухай” зэрэг хуулийн төслийг батлуулах;

2. Нийслэлийн төсвийн хэмжээг нэмэгдүүлэх асуудлыг шийдвэрлүүлэх. 

Б. Нийслэлийн Иргэдийн Төлөөлөгчдийн хурлын түвшинд:

1. Онцгой объектууд /нефть бүтээгдэхүүн, шатдаг хий боловсруулах үйлдвэр, агуулах/, арьс шир, ноос боловсруулах анхан шатны үйлдвэрүүдийг хотоос гаргах асуудлыг шийдвэрлэж аюулгүй орчныг бүрдүүлэхэд дэмжлэг үзүүлэх;

2. Улаанбаатар хотын хүн амын ус, цахилгааны хангамжийн шинэ эх үүсвэр бий болгох.

3. Бүх төрлийн ачаа ачих, буулгах, хадгалах ажиллагааг хотын төвөөс гадагшлуулах эрх зүйн орчин бүрдүүлэх, хэрэгжүүлэхэд дэмжлэг үзүүлэх.

4. Орон сууцны хорооллуудын барилгажих талбайд бусдын өмчлөл, эзэмшил ашиглалтанд байгаа газрыг орон сууцаар солих буюу тусгай хэрэгцээнд авах, худалдан авах, зориулалтыг өөрчлөхтэй холбогдсон эрх зүйн баримт бичиг журам, аргачлалыг тодорхой болгоход хамтран ажиллах. 

	Нэг. Эдийн засгийн хөгжил 


	1.1 Эдийн засгийн дэд салбарууд 

1.1.1. Хөдөлмөрийн бүтээмжийг дээшлүүлж, эдийн засгийн өсөлтийг түргэтгэх замаар нэг хүнд ногдох ДНБ-ний хэмжээг 5 мянган ам долларт хүргэх зорилт тавин ажиллана.

1.1.2. Нийслэлийг үйлдвэржүүлэх дэд хөтөлбөр боловсруулж, хэрэгжүүлж эхэлнэ.

1.1.3. Улаанбаатарын бүсэд дэлхийн зах зээлд өрсөлдөх чадвартай, шинэ технологид суурилсан үйлчилгээ, оюуны багтаамжтай, бага оврын бүтээгдэхүүний үйлдвэрлэлийг түлхүү хөгжүүлнэ.

1.1.4. Олон улсын банк санхүүгийн үйлчилгээ, бизнесийн болон мэдээллийн технологийн аутсорсинг, ноос, ноолууран бүтээгдэхүүний үйлдвэрлэл, олон улсын ложистикийн үйлчилгээ, олон улсын бизнес жуулчлал, аялал жуучлалыг дэмжих үйлчилгээ, үзэсгэлэн худалдаа, нарийн мэргэжлийн оношлогоо эмчилгээ, технологийн мэдээлэл, инкубаци, технологи нутагшуулах үйлчилгээ зэрэг эдийн засгийн дэд салбарууд хөгжих нөхцлийг бүрдүүлнэ.

1.1.5. Урт хугацаатай, хүүгийн хөнгөлттэй зээл олгох, зээлийн баталгаа гаргах нөхцөл бүрдүүлж, ЖДY-г дэмжих замаар хотын иргэд тогтвортой бизнес эрхлэх боломж бий болгоно. Бизнес эрхлэх таатай орчин бүрдүүлнэ.

1.1.6. Нийслэлд “Санхүүгийн түрээсийн төв”, бүх дүүргүүдэд “Жижиг, дунд үйлдвэрийг дэмжих төв” байгуулна.

1.1.7. Нийслэлийн хэмжээнд үйл ажиллагаа явуулж буй жижиг, дунд үйлдвэр эрхлэгчдийг бүртгэх, мэдээллийн нэгдсэн тогтолцоо бий болгоно. Аж ахуйн нэгжийн үйл ажиллагааны тусгай зөвшөөрлийг цахим үйлчилгээнд шилжүүлнэ.

1.1.8. Үйлдвэрлэл хөгжсөн орнуудын хотууд, олон улсын банк санхүүгийн байгууллагуудтай хамтран ажиллаж, Улаанбаатар хотын хөгжилд чиглэсэн хөрөнгө оруулалтын шинэ эх үүсвэр бий болгоно.

1.1.9 Хотын эдийн засаг, нийгмийн 2009-2012 онд хөгжүүлэх арга хэмжээ, үйл ажиллагааг хэрэгжүүлэхэд Монгол улсыг хөгжүүлэх сан, Улсын болон нийслэлийн төсвөөс 4 жилд нийтдээ 1,3 их наяад төгрөгийн хөрөнгө оруулалт хийхээр төлөвлөж байна. Нийт хөрөнгө оруулалтын 20-иос доошгүй хувийг бүсийн хөгжилд зарцуулна.

1.1.10 Өмчийн менежментийг боловсронгуй болгох, эдийн засгийн чадамжтай өмчийг нэмэгдүүлэх, хотын хөгжлийг дэмжих төслүүдийг санхүүжүүлэх шинэ эх үүсвэрийг бий болгоход чиглэсэн олон талт үйл ажиллагаа бүхий “Санхүүгийн корпораци” байгуулан хотын өмчийн эдийн засгийн өгөөжийг сайжруулна.

1.1.11 Нийслэлийн төсвийн эх үүсвэрийг нэмэгдүүлж, төсвийн орлого нь үйлдвэрлэл үйлчилгээний өсөлт болон бизнесийн үйл ажиллагааны үр дүнгээс голлон хамаардаг болгох асуудлыг судалж боловсруулан хэрэгжүүлэх арга хэмжээ авна. 


	1.2 Хүнсний нөөц, хангамж ба үйлдвэрлэл 


	1.2.1 Иргэдээ хүнсээр тогтвортой хангах нь нийслэлийн нутгийн захиргааны байгууллагуудын энэ 4 жилийн нэн чухал зорилт байх болно. Уг зорилтын хүрээнд “Хүртээмжтэй хүнс” хөтөлбөр боловсруулан хэрэгжүүлж, эхний ээлжинд хотын хүнсний нөөц бий болгоно.

1.2.2 Нийслэлийн хүн амын хэрэгцээнд зориулан 20-30 мянган тн махны байнгын эргэлтийн нөөцтэй байх “Махны нөөцийн сан” байгуулж, нийт 25-30 тэрбум төгрөгийн хөрөнгийг нэг удаа төсвөөс гарган, энэхүү хөрөнгийг жил бүр эргүүлэн төвлөрүүлж, зарцуулах замаар махны нийлүүлэлтийг тогтворжуулна.

1.2.3 Махны худалдааны төрөлжсөн биржийг нийслэлийн тодорхой дүүргүүдэд, “Малын бирж“-ийг Улаанбаатарын бүсэд байгуулна.

1.2.4 Нийслэлийн ойролцоох нутаг дэвсгэрт 90.000 м2 талбай бүхий хүлэмж, төмс хүнсний ногоо хадгалах 15.000 тн-ын багтаамж бүхий механикжсан зоорь, өсвөр насны мал бордох 20 аж ахуйг байгуулна. 

1.2.5 Газар тариалангийн аймгуудтай Гэрээтэй ажиллах замаар хотын гурилын болон хүнсний ногооны хангамжийг дотоод эх үүсвэрээр гурван жилийн дотор бүрэн шийдвэрлэнэ.

1.2.6 Улаанбаатар хотын хүн амыг сүү, сүүн бүтээгдэхүүнээр хангах үйлдвэрлэл-борлуулалтын сүлжээг бүрдүүлэн 2012 оноос сүүн бүтээгдэхүүний хэрэгцээг дотоод эх үүсвэрээс хангах зорилттой ажиллана. Энэ зорилгоор нийслэлийн иргэдэд чанартай, эрүүл ахуйн шаардлага хангасан сүү нийлүүлэхийн тулд хотын дүүргүүдэд сүүний хөргөлтийн 5 төв, ариутгасан сүү борлуулах 10 загвар цэг, хүүхдийн сүүн тэжээлийн 2 үйлдвэр байгуулна. Тус бүр нь сүүний үүлдрийн 50–иас доошгүй үнээ бүхий 20 аж ахуйг хотын ойролцоо бий болгоно.

1.2.7 “Хүүхэд бүрт нэг аяга сүү” аян өрнүүлнэ.

1.2.8 “Малын эрүүл мэнд” үндэсний хөтөлбөрийг хэрэгжүүлнэ. Мал эмнэлгийн лабораторийг Эмээлтэд байгуулан ажиллуулж, мал эмнэлэг, хорио цээрийн хяналтыг сайжруулна. Мал эмнэлгийн үйлчилгээ үзүүлдэг аж ахуйн нэгж, байгууллагын үйл ажиллагааг дэмжинэ.

1.2.9 Хүнсний аюулгүй байдлын хяналт шинжилгээ хийх үндэсний лавлагаа лабораторийг ХХААХҮЯ-тай хамтран байгуулна. Хүнсний бүтээгдэхүүний эрүүл ахуй аюулгүй байдлын үндсэн үзүүлэлтүүдийг түргэвчилсэн аргаар тодорхойлох тестер, багажаар хүнсний захуудыг хангана.

Үр дүн: Улаанбаатар хотод эдийн засгийн бүсчлэл бий болох бодит эхлэл тавигдаж, хот орчмын газар ашиглалт сайжирч, эдийн засгийн тэргүүлэх дэд салбаруудын хөгжлийн хурдац нэмэгдэнэ. Эрүүл ахуйн стандарт хангасан хүнсний бүтээгдэхүүний үйлдвэрлэл-тээвэрлэлт-хадгалалт-борлуулалтын шинэ сүлжээ үүсч, гол нэрийн хүнсний хэрэгцээгээ өөрийн нөөцөөр хангадаг болно. 


2.1 Хотжилт, иргэдийн суурьшил

2.1.1 Улаанбаатар хотын хүн амын механик өсөлтийг сааруулахын тулд бүсийн тулгуур төв болон аймгийн төв, суурин газруудтай хамтран ажиллаж, иргэдийн шилжилт хөдөлгөөнийг зохицуулан, журамтай шилжилтийн тогтолцоог бүрэлдүүлэн, хотын гэр хорооллын тэлэлтийг зогсоох ба тэнд оршин суугчдын тоог цөөрүүлэх бодлого баримтлана. Мөн Улаанбаатар хотын татах хүч болж байгаа үйлдвэр, их, дээд сургуулиудыг бүсийн тулгуур төв хотууд, Улаанбаатар хотын захын дүүргүүдэд шилжүүлэн байршуулах ажлыг зохион байгуулна.

2.1.2 Улаанбаатар хотын хүн амын дотоод шилжилт хөдөлгөөн, гадна орчноос шилжин ирэгсэдийн урсгалыг бүртгэх онлайн мэдээллийн системийг 2009 онд нэвтрүүлнэ.

2.1.3 Хотын гэр хорооллын хүн амыг сийрэгжүүлэхийн тулд захын дүүргүүдийн хөгжлийг илүү тэтгэж, тэдгээрт ажлын байр олноор бий болгох, иргэдийн тав тухтай амьдрах орчныг бүрдүүлэхэд чиглэгдсэн төлөвлөлт, зохион байгуулалтын шинэ ажлуудыг авч хэрэгжүүлнэ. Улаанбаатар хотод шинэ суурьшил бий болгох ажлыг төлөвлөн холбогдох эрх зүйн орчин бүрдүүлж, хууль тогтоомжийн хүрээнд хэрэгжүүлж эхэлнэ. 

Үр дүн: Иргэдийн журамтай шилжилтийн тогтолцоо бүрэлдэнэ. Захын дүүргүүдэд аж төрөгсдийн эзлэх хувь нэмэгдэнэ. Улаанбаатар хотын хүн амын механик өсөлт саарна. 

	2.2 Ажил эрхлэлт, амьжиргааны төвшин 


	2.2.1 Улаанбаатар хотын хөдөлмөр эрхлэлтийг дэмжих дэд хөтөлбөр боловсруулж НИТХ-аар хэлэлцүүлнэ.

2.2.2 Жил бүр 20,0 мянган ажлын байр бий болгон, иргэд өөрсдийгөө ажлын байраар хангахад нийслэлийн нутгийн захиргааны бүх шатны байгууллага дэмжлэг үзүүлнэ. 35-аас дээш насны иргэдийн хөдөлмөр эрхлэлтийг нэмэгдүүлнэ.

2.2.3 Шинээр бий болгосон ажлын байрны тооноос хамааруулан урамшуулал олгоно.

2.2.4 Ажилгүйдлийг бууруулах, орлогыг нэмэгдүүлэх асуудлыг нийслэлийн хүнсний хангамжийг шийдвэрлэх, үйлдвэрлэл, технологийн парк, түлш-эрчим хүчний цогцолбор байгуулах бодлоготой уялдуулан зохицуулна.

2.2.5 Нийслэлд өрхийн нэг сарын дундаж орлогыг 1 саяас дээш төгрөгт хүргэнэ. Дундаж орлогтой иргэдийн хувь хэмжээг нэмэгдүүлнэ.

2.2.6 Цалин, тэтгэвэр, тэтгэмжийг 2008 оны түвшнээс 3 дахин өсгөнө.

2.2.7 Нийгмийн даатгалд хамрагдах иргэдийн хүрээг нэмэгдүүлж, шимтгэлийн хувь хэмжээг бууруулан, тэтгэвэр олголтонд цахим тооцооны хэрэгсэл ашиглаж эхэлнэ. Тэтгэврийн даатгалын шимтгэлийн нэрийн дансны үлдэгдлийг баталгаажуулна.

2.2.8 Гэр бүл, ахмад настан, хүүхэд, хөгжлийн бэрхшээлтэй иргэдийг дэмжих төрийн бодлогыг үргэлжлүүлэн хэрэгжүүлж, үйлчилгээний шинэ төрлүүдийг хөгжүүлнэ.

2.2.9 Стратегийн болон томоохон орд газруудаас олсон орлогоос нийслэлийн иргэн бүрд 1.5 сая төгрөгийг хүртээх эрх зүйн орчин болон санхүүгийн эх үүсвэрийг бүрдүүлж хэрэгжүүлнэ.

2.2.10 Бага орлоготой, эмзэг бүлгийн иргэдэд хүнсний болон зайлшгүй шаардлагатай бусад дэмжлэг үзүүлнэ.

2.2.11 Хөдөлмөрийн чадвартай, амьжиргааны баталгаажих түвшингээс доогуур орлоготой 16-35 насны 6500-аас доошгүй залуучуудыг сургалтанд хамруулж, мэргэжил олгоно.

2.2.12 Зах зээлийн эрэлтэд нийцсэн мэргэжилтэй ажилтан бэлтгэх сургалт, үйлдвэрлэлийн 2-оос доошгүй төв байгуулж, суралцагчдын тоог 50 хувиар нэмэгдүүлнэ.

2.2.13 Гадаадын хамтын ажиллагаат хотуудын их дээд сургуульд 50 хүртэл оюутныг тэтгэлэгт хөтөлбөрийн хүрээнд сургана.

2.2.14 Хот байгуулалт, инженерийн мэргэжлээр залуу боловсон хүчнийг дипломын дараахи сургалтанд өндөр хөгжилтэй орнуудад хотын захиалгаар сургана.

Үр дүн: Хотын хөдөлмөр, нийгмийн хамгааллын тогтолцоо бэхжиж хүн амын ажил эрхлэх нөхцөл, бололцоо дээшилж, шинээр бий болох ажлын байр жил бүр 20 мянгаар, ажилд зуучилсан иргэдийн тоо 15 мянгаар нэмэгдсэн байна. НИТХ-аар баталсан “Хөдөлмөр эрхлэлтийг нэмэгдүүлэх нийслэлийн дэд хөтөлбөр” хэрэгжинэ. 


	2.3 Эрүүл мэнд 


	2.3.1 Эрүүл аж төрөх хэв маяг, эрүүл мэндээ хамгаалах зөв зан үйлийг төлөвшүүлэх замаар хүн амын өвчлөл, нас баралтыг бууруулна.

2.3.2 Алслагдсан дүүрэг, хороодын хүн амд үзүүлэх эмнэлгийн тусламжийн үр дүнтэй үйлчилгээг яаралтай тусламж болон лавлагаа тогтолцоотой уялдуулан хүргэнэ.

2.3.3 Нийслэлийн эрүүл мэндийн салбарын бүртгэл мэдээллийн тогтолцоог боловсронгуй болгож, техник технологи, программын шинэчлэл хийнэ.

2.3.4 Орчин үеийн шаардлагад нийцсэн технологийн өндөр түвшний оношлогоо, эмчилгээ болон лабораторийн багаж, тоног төхөөрөмжөөр нийслэлийн эмнэлгүүдийг хангах ажлыг үе шаттайгаар зохион байгуулж, тусламж үйлчилгээг чанартай хүргэнэ.

2.3.5 Нийслэлийн эрүүл мэндийн салбарын чадавхийг бэхжүүлэх ажлыг зохион байгуулж, дэмжлэг үзүүлнэ.

2.3.6 Халдварт бус өвчнөөс сэргийлэх, хянах үйл ажиллагааг удирдан зохицуулсанаар хянан тандах тогтолцоог бүрдүүлж, халдварт бус өвчнөөс урьдчилан сэргийлэх, тусламж үйлчилгээг хүртээмжтэй, чанартай болгоно.

2.3.7 Эх, хүүхдэд үзүүлэх тусламж үйлчилгээ, нөхөн үржихүйн эрүүл мэндийн асуудлаар байгууллага, хүний нөөцийн чадавхийг бэхжүүлснээр эх хүүхдийн эрүүл мэндийг сайжруулна.

2.3.8 Хүн ам, ялангуяа эмзэг болон эрсдэлт бүлгийн иргэдэд эрүүл мэндийн тусламж үйлчилгээ үзүүлэх, үйлчилгээ авах нөхцлийг бүрдүүлэх ажлыг төлөвлөж зохион байгуулна.

2.3.9 Сувилахуйн тусламж үйлчилгээний удирдлага зохион байгуулалтыг сайжруулж нийгмийн хэрэгцээнд тулгуурласан үр дүнтэй хэлбэрээр хөгжүүлнэ.

2.3.10 Эрүүл мэндийн анхан шатны тусламжинд суурилсан нийгмийн эрүүл мэндийн тусламж үйлчилгээг чанартай хүргэхэд орон нутгийн засаг захиргаа болон өрхийн эмнэлгүүдийн уялдаа холбоог сайжруулна.

2.3.11 Халдварт өвчинтэй тэмцэх, сэргийлэх, хариу арга хэмжээ авах салбар дундын хамтын ажиллагааг өргөжүүлж, харуулдан тандалтын тогтолцоог бий болгоно.

2.3.12 Эмийн талаар төрөөс баримтлах бодлогыг нийслэлийн хэмжээнд хэрэгжүүлж эм, эмнэлгийн тоног төхөөрөмжийн хангамжийг сайжруулан, эмийн зохистой хэрэглээг төлөвшүүлнэ.

Үр дүн: Нийслэлийн эрүүл мэндийн байгууллагуудын оношлогоо, эмчилгээний чанар ба хүртээмж сайжирч, багаж төхөөрөмж, машины хангалт нэмэгдсэн байна. Эрүүл зан үйлийг төлөвшүүлэх мэдээлэл, сургалт сурталчилгааны үйл ажиллагаа тогтмолжсон байна. Бүртгэл мэдээллийн тогтолцоо боловсронгуй болно. Эх, хүүхдийн эндэгдэл буурсан байна. Эмзэг болон эрсдэлт бүлгийн иргэдэд үзүүлэх тусламж үйлчилгээний хүртээмж сайжирсан байна.Өрхийн эмнэлгүүд болон орон нутгийн засаг захиргааны уялдаа холбоо сайжирна. Халдварт өвчинтэй тэмцэх, сэргийлэх харуулдан тандах тогтолцоо бий болно. 


	2.4 Боловсрол 


	2.4.1 Бүх нийтийн боловсролыг хөгжүүлж, нийслэлийн боловсролыг олон улсын төвшинд ойртуулан төгөлдөржүүлж, “Боловсрол” үндэсний хөтөлбөрийг нийслэлд хэрэгжүүлж, оюунжсан, бүтээлч, чадамжтай хүний нөөцийг байнга нэмэгдүүлнэ.

2.4.2 Нийслэлийн боловсролыг 2012 он хүртэл хөгжүүлэх дунд хугацааны хөтөлбөр боловсруулан батлуулж, мөрдөнө.

2.4.3 Сургуулийн өмнөх болон бага, дунд боловсролын шинэчилсэн стандартыг хэрэгжүүлж, сургуулийн өмнөх болон суурь боловсролын хамрагдалтыг нэмэгдүүлнэ.

2.4.4 Ерөнхий боловсролын сургуулиудыг 12 жилийн тогтолцоонд шилжүүлэх ажлыг зохион байгуулна.

2.4.5 Дүүрэг бүрт мэргэжлийн сургалттай загвар сургууль 2-оос доошгүйг байгуулж, мэргэжлийн сургалт үйлдвэрлэлийн анги танхимыг шинэ техник, тоног төхөөрөмжөөр бэхжүүлнэ.

2.4.6 ЕБС-ийн сурагчдыг төрөөс сурах бичгээр хангах ажлыг зохион байгуулна.

2.4.7 ЕБС, цэцэрлэгийн байршил хамран сургах тойргийг оновчтой тогтоон жил бүр сургуулийн суудлын тоог 3000-аас доошгүй, цэцэрлэгийн орны тоог 600-аас доошгүй нэмэгдүүлнэ.

2.4.8 ЕБС бүрийг спортын заалтай болгож ашиглалтыг зөвхөн сурагчдын бие бялдарын хөгжилд зориулна.

2.4.9 Алслагдсан хороололд сургууль, цэцэрлэг шинээр байгуулж, ерөнхий боловсролын сургууль, цэцэрлэгийн барилгын өргөтгөл болон засварын ажлыг цаг хугацаанд нь хийж чанаржуулна.

2.4.10 Хөгжлийн бэрхшээлтэй сурагчдыг нийгэмшүүлж ердийн сургалттай сургуульд суралцах боломжоор хангахад чиглэсэн түшиц сургууль байгуулах, тэдэнд үзүүлэх боловсролын үйлчилгээг өргөжүүлж, дүүргүүдэд хөгжлийн бэрхшээлтэй хүүхдийн сувилал болон “хүүхдийн төлөө төв”-ийг дүүрэг бүрд бий болгоно. Сурах орчинг хөгжлийн бэрхшээлтэй хүүхдэд тавигдах шаардлага, нормативт нийцүүлэн засч тохижуулна. Хөгжлийн бэрхшээлтэй хүүхэд нийгмийн амьдралд оролцоход шаардлагатай мэдээллийг хүртээмжтэй болгож, тэдний оролцоог дэмжих нөхцлийг бүрдүүлнэ.

2.4.11 Сургууль, цэцэрлэгүүдийг интернэтэд холбон, компьютержүүлж нэг компьютерт ноогдох сурагчдыг 37-оос 19-т хүргэнэ.

2.4.12 “Үдийн цай” хөтөлбөрийг “Үдийн хоол” болгон өргөжүүлж, сургууль, цэцэрлэгийн гал тогооны тоног төхөөрөмжийг шинэчилнэ.

2.4.13 Багшийн Хөгжлийн ордон болон зуны сургалтын төвийг байгуулна.

2.4.14 Амьжиргааны доод түвшингээс доогуур орлоготой 3 ба түүнээс дээш хүүхэд нь ЕБС-д суралцдаг өрхийн нэг хүүхэд улсын их дээд сургуульд элсэн ороход нь “Хотын даргын нэрэмжит тэтгэмж”-ийг нэг удаа олгоно.

2.4.15 Оюуны өндөр чадавхитай 5000 сурагчдыг жил бүр дүрэмт хувцас, хичээлийн хэрэгслээр урамшуулна.

2.4.16 Улаанбаатар хотын сургагч багш нарын мэргэжлийн хослол бий болгож, хичээл бүрээр сургагч багшийн баг бүрдүүлнэ.

2.4.17 Төрийн бус өмчийн сургууль, цэцэрлэгийн үйл ажиллагааг дэмжиж, тоог нэмэгдүүлнэ.

2.4.18 “Багш бүрт компьютер” хөтөлбөр хэрэгжүүлнэ.

2.4.19 Сургуулиас гадуурх сургалтаар өсвөр үеийг хөгжүүлэх, тэдний авьяас чадварыг нээж, сургууль завсардахаас урьдчилан сэргийлэх, насанд хүрэгсдэд боловсрол нөхөн олгох, эцэг эх гэр бүлтэй ажиллах цогц ажлыг албан бус сургалтаар олгож холбогдох төрийн болон төрийн бус олон улсын байгууллагуудтай хамтарч ажиллахыг дэмжинэ.

Үр дүн: Бүрэн дунд боловсролын түвшинд дэвшин суралцагчдын эзлэх жинг 2012 онд 85 хувьд хүргэсэн байна. ЕБС-ын суудлын тоог 4 жилд 12000-аар нэмэгдүүлнэ. Хүүхдийн цэцэрлэгийн ор 2400-аас доошгүйгээр нэмэгдүүлж нийслэлийн 2-5 насны хүүхдийн 75 хувийг төрийн өмчийн цэцэрлэгт хамруулдаг болсон байна. СӨБ-ын байгууллагын ээлжийн бүлгийг эмзэг бүлгийн хүүхдээр зонхилон бүрдүүлж, СӨБ-ын бусад хэлбэрийн сургалтанд сургуулийн өмнөх насны хүүхдийн 14 хүртэлх хувийг хамруулна. Төрийн бус өмчийн цэцэрлэгт хамрагдах хүүхдийн эзлэх жинг 10 хувьд хүргэнэ. 6-7 настай хүүхдүүдийн сургуульд хамрагдалтыг 99 хувьд хүргэсэн байна. 


	2.5. Гэр бүл, хүүхэд, залуучуудын хөгжил хамгаалал 


	2.5.1 Хүүхдийн хөгжил хамгааллыг сайжруулах Үндэсний хөтөлбөрийн 3-р шатны зорилтыг талуудын оролцоо, хамтын ажиллагаанд тулгуурлан хэрэгжүүлнэ. Дүүргүүдийн гэр бүлийн төвүүдийг түшиглэн хүүхэд хөгжлийн төвүүдийг бий болгож, олон улсын байгууллагуудын орон нутгийн хөгжлийн төвүүдийн үйл ажиллагааг дэмжиж, хамтын ажиллагааны гэрээ байгуулж ажиллана.

2.5.2 “Хүүхдийн хөдөлмөрийн тэвчишгүй хэлбэрийг устгах” нийслэлийн дэд хөтөлбөрийн хүрээнд хөдөлмөр эрхлэгч хүүхдийг нийгэмшүүлэх, тэдэнд үзүүлэх нийгмийн үйлчилгээний чанар хүртээмжийг сайжруулах, төрийн захиргааны байгууллагын оролцоог нэмэгдүүлж, зохицуулалтын механизмыг бий болгох арга хэмжээг авна.

2.5.3 Нийгмийн ажилтныг мэргэшүүлэх, дадлагажуулах, өсвөр үеийнхний солилцоо явуулах, харилцан туршлага судлах чиглэлээр олон улсын байгууллагуудтай хамтарч ажиллана.

2.5.4 Хөгжлийн бэрхшээлтэй хүүхдийн оролцоог дэмжиж, нийгэм хамт олонд түшиглэсэн үйлчилгээг өргөжүүлнэ.

2.5.5 Гэр бүлд суурилсан нийгмийн цогц суурь үйлчилгээг өрх бүрд хүргэх хөтөлбөрийг 4 дүүрэгт хэрэгжүүлнэ. “Хүүхэд, гэр бүлийн хөгжлийн ордон”, “Шинээр төрсөн иргэдийг бүртгэх ёслолын ордон” байгуулна.

2.5.6 Өсвөр үе, оюутан залуучуудын хөгжил, залуучуудын хөдөлмөр эрхлэлтийг дэмжин ажлын түр байраар хангах ажлыг зохион байгуулна.

2.5.7 Нийслэл, дүүргүүдийн хүүхдийн өөрөө удирдлагын байгууллагыг бэхжүүлж, шийдвэр гаргах түвшинд хүүхэд оролцох боломжийг нэмэгдүүлнэ.

Үр дүн: Хүүхдийн хөгжил хамгааллыг сайжруулах үндэсний хөтөлбөрийн 3-р шатны зорилтыг хэрэгжүүлж, үйл ажиллагааны хэрэгжилтийг 2-р шатны түвшингээс 30 хувиар ахиулсан байна. Дүүрэг бүр гэр бүлийн төвтэй болж, нийслэлийн иргэдийн 10 хувьд хүрч үйлчилсэн байна. Дүүрэг бүр хүүхдийн хөгжил хамгааллын төвүүдтэй болж, нийслэлийн хүүхдийн 10 хувьд үйлчилгээ үзүүлсэн байна. Тэвчишгүй хэлбэрийн хөдөлмөр эрхэлдэг хүүхдүүдийн тоо 2008 оны үзүүлэлтээс 20 хувиар бууруулсан байна. Өсвөр үе залуучуудыг нийгэмшүүлж, төлөвшүүлэх үйл ажиллагааны загвар бий болсон байна. 


	2.6 Биеийн тамир, спорт 


	2.6.1 Хотын хүн амын дунд биеийн тамир чийрэгжүүлэлтийн ажлыг эрчимжүүлж, орчин нөхцлийг сайжруулна.

2.6.2 Нийслэлийн иргэд, хүүхэд залуучуудыг биеийн тамир спортоор хичээллэх, бие бялдраа чийрэгжүүлэх орчинг сайжруулах, материаллаг баазыг бэхжүүлэх, сурч боловсрох, авьяас чадвараа хөгжүүлэх нөхцөл бололцоог бүрдүүлж, тамирчдын залгамж халааг бэлтгэх, спортын ур чадвар, амжилтыг дээшлүүлэх ажлыг дэмжиж ажиллана.

2.6.3 Нийтийг хамарсан биеийн тамирын болон спортын уралдаан тэмцээн, өдөрлөг, аялал, идэвхитэй амралт, нэрэмжит болон тэмдэглэлт ой, баяр ёслолд зориулсан 20-оос доошгүй арга хэмжээг жил бүр зохион байгуулна.

2.6.4 Хүүхэд, залуучуудын амралт, чөлөөт цагаа зөв өнгөрүүлэх, өвлийн улиралд гадаадын жуулчин, төлөөлөгчид ирэх нөхцлийг бүрдүүлж, Баянзүрх, Хан-Уул дүүрэгт цанын болон амралт аялал жуулчлалын бааз шинээр байгуулах ажлыг дэмжинэ.

2.6.5 Нийслэл, дүүргүүдэд биеийн тамир спортын цогцолбор, төрөлжсөн зал барьж байгуулах ажлыг шат дараалан шийдвэрлэнэ.

2.6.6 Биеийн тамир спортын гадаад харилцаа хамтын ажиллагааг өргөжүүлнэ.

Үр дүн: Нийслэлд биеийн тамир, спортын материаллаг бааз, тоног төхөөрөмжийн хүртээмж сайжирч, биеийн тамир, спортын арга хэмжээ, ажил үйлчилгээнд хамрагдах байгууллага хүний тоо нэмэгдэнэ. Нийслэлийн иргэдийн бие бялдрын хөгжилтийн үзүүлэлт дээшилж, халдварт бус өвчнөөс урьдчилан сэргийлэх нөхцөл бүрдэнэ. 


	2.7 Соёл 


	2.7.1 Монгол улсын “Соёлын тухай” хууль, төрийн соёлын бодлогыг хэрэгжүүлэх ажлыг эрчимжүүлж, хүн амд үзүүлэх соёлын үйлчилгээний хүртээмжийг нэмэгдүүлнэ.

2.7.2 “Соёл, урлагийг 2009-2012 онд хөгжүүлэх Мастер төлөвлөгөө” боловсруулж, хэрэгжүүлнэ.

2.7.3 Нийслэлийн иргэдэд харилцааны, ахуйн хэрэглээний, үйлдвэрлэл үйлчилгээний зэрэг суурин соёл иргэншлийн нийтлэг дадал зуршлыг эзэмшүүлнэ.

2.7.4 Монгол улсын Засгийн газрын үндэсний хөтөлбөрүүдийг мөрдлөг болгон орон нутагт дэд хөтөлбөр боловсруулж, хэрэгжүүлнэ.

2.7.5 Шинээр баригдах орон сууцны хорооллуудад соёл, спорт, чөлөөт цагийн цогцолбор байгуулна.

2.7.6 Соёлын төв өргөө, “Улаанбаатар” чуулгын бүтэц, зохион байгуулалтыг төгөлдөршүүлэх арга хэмжээ авч, урын санг нэмэгдүүлнэ.

2.7.7 Чингэлтэй, Сонгинохайрхан, Баянгол дүүргүүдэд соёлын төв байгуулна.

2.7.8 Соёл урлагийн газар, харъяа байгууллага, дүүргүүдийн соёлын төвүүдийг техник тоног төхөөрөмж үндэсний хөгжмийн зэмсгээр хангана.

2.7.9 “Улаанбаатарын цом” олон улсын кино наадмыг 2 жил тутамд нэг удаа зохион байгуулна.

2.7.10 Нийслэлийн хүүхэд, залуучуудын гоо зүйн боловсролыг дээшлүүлэх урлаг соёлын олон талт үйл ажиллагааг жил бүр зохион байгуулна.

2.7.11 Алслагдсан дүүрэг, захын хороодын иргэдэд орчин үеийн программ хангамж бүхий номын сангийн үйлчилгээг ойртуулж, номын сангуудыг байгуулна.

2.7.12 Соёл урлагийн гадаад харилцаа хамтын ажиллагааг өргөжүүлнэ.

Үр дүн: Нийслэлийн хүн амд үзүүлэх соёлын үйлчилгээний хүртээмж нэмэгдэж, нийслэлийн иргэдийн нийтийн соёлын төвшин дээшилнэ. Бүх дүүрэг соёлын төвтэй болж, соёл урлагийн үйлчилгээг алслагдсан дүүрэг, хороодын иргэдэд хүргэх орчин бүрдэнэ. Нийслэлд байгаа түүх соёлын үл хөдлөх дурсгалын хамгаалалтын бүс нарийвчлагдан тогтоогдож, нийслэлийн газрын бүртгэл мэдээллийн санд бүртгэгдсэнээр сурталчилгааны мэдээллийн сан бий болно. 


	Гурав. Хот байгуулалт, дэд бүтцийн хөгжил 


	3.1 Хот байгуулалт 

3.1.1 Улаанбаатар хотыг 2020 он хүртэл хөгжүүлэх ерөнхий төлөвлөгөөг тодотгох ажлын үр дүнг хүлээн авч хуульчлах, мөн түүнийг чанадлан мөрдүүлэх зохистой бүтцийг бий болгож хэрэгжилтийг хангана.

3.1.2 “Нийслэлийн газар зохион байгуулалтын ерөнхий төлөвлөгөө”-г тодотгоно.

3.1.3 Хот төлөвлөлт, барилгажилт, газар олголттой холбогдсон үйл ажиллагааг шинэчлэн зохион байгуулж, нээлттэй, шудрага зарчмаар шийдвэрлэх нөхцлийг бүрдүүлж, газрын маргааныг таслан зогсооно.

3.1.4 Улаанбаатар хотыг 2020 он хүртэл хөгжүүлэх газар зохион байгуулалтын болон хот байгуулалтын төлөвлөгөөтэй уялдуулан хот орчмын бүс, хотын захын нутаг дэвсгэрийг хөгжүүлэхэд шаардагдах дэд бүтцийн хангамжийн хөрөнгө оруулалтын асуудлыг шийдвэрлэх замаар хотын төвийн газар ашиглалт, үйлчилгээний нягтралыг сааруулна. Үүнд:

Хотын өсөлтийн менежментийг тодорхой болгох, хотыг дотогш нь нягтруулах, тэлэлтийг баруун тийш нь чиглүүлэх, гэр хорооллыг хязгаарлах бодлого баримталж, хот байгуулалт-газар зохион байгуулалт, төлөвлөлт-хэрэгжилтийн тогтолцоог төгөлдөршүүлнэ. Хот орчмын газрыг аж үйлдвэрийн, хөдөө аж ахуйн үйлдвэрлэлийн, хүнсний нөөцийн зэрэг тодорхой чиг үүрэг бүхий бүсүүд болгон хөгжүүлнэ.
Хотын захын дүүргүүдэд хүнсний ногоо, малын тэжээл тариалах болон үйлдвэрлэл үйлчилгээний шинэ барилга байгууламж барих зориулалтаар олгосон газрын төлбөрийг 4 жилийн хугацаанд чөлөөлөх асуудлыг боловсруулж, Засгийн газарт оруулна.
Онцгой объектууд /нефть бүтээгдэхүүн, шатдаг хий боловсруулах үйлдвэр, агуулах/-ыг хотоос гаргах асуудлыг боловсруулан шийдвэрлэж аюулгүй орчныг бүрдүүлнэ.
Хотын нөөц талбай болох Аргалант, Мөрөнгийн даваа, Сонсголонгийн болон Налайхын авто замын дагуу, Налайх-Багахангайн замын тойруу орчим зам дагасан хөгжлийг тэтгэсэн орон сууцны хороолол, хотхон байгуулах төлөвлөлтийг боловсруулан баталгаажуулна.
Улсын чанартай томоохон объектууд, улс, нийслэлийн чанартай авто замын дагуух газрын хөгжилд түлхүү анхаарч хамгаалалтанд авах санал боловсруулан шийдвэрлүүлж, стратегийн ач холбогдол бүхий томоохон хотхон, суурин байгуулах төсөл боловсруулан гадаадын хөрөнгө оруулалтыг татах нөхцлийг бүрдүүлнэ.
Бүх төрлийн ачаа ачих, буулгах, хадгалах ажиллагааг хотын төвөөс гадагшлуулж, “Ачаа тээврийн төрөлжсөн терминаль”-ийг хотын зүүн хэсэгт байршуулна. Хүнд даацын машин механизмын зогсоолыг хотоос гадагшлуулж, ачаа тээврийн замын маршрутыг тогтоож мөрдүүлнэ.

3.1.5 Улаанбаатар хотын гэр хорооллыг орон сууцны хороолол болгон хөгжүүлэх хөтөлбөрийн I үе шатны ажлыг хэрэгжүүлнэ.

3.1.6 Орон сууцны хорооллуудын барилгажих талбайд бусдын өмчлөл, эзэмшил ашиглалтанд байгаа газрыг орон сууцаар солих буюу тусгай хэрэгцээнд авах, худалдан авах, зориулалтыг өөрчлөхтэй холбогдсон эрх зүйн баримт бичиг журам, аргачлалыг тодорхой болгож хуульчлах ажлыг зохион байгуулна.

3.1.7 Газар хөдлөлтийн арга хэмжээ тусгагдаагүй болон “Хүн амьдрах шаардлага хангахгүй” нийтийн орон сууцны талаар цаашид баримтлах бодлогын санал боловсруулан, шийдвэрлүүлж, хэрэгжилтийг иргэдийн оролцоотойгоор зохион байгуулна.

3.1.8 Нийтийн орон сууц барина. Бага, дунд орлоготой өрхүүдийг орон сууцжуулахад санхүүгийн дэмжлэг үзүүлэхийг хандивлагч орнууд, олон улсын банк санхүүгийн байгууллагад тавина.

3.1.9 Өндөр настан, хөгжлийн бэрхшээлтэй болон гачигдалтай иргэд, төрийн албан хаагчдыг хөнгөлөлттэй нөхцлөөр орон сууцаар хангах арга хэмжээ авна.

3.1.10 Дэд бүтэц, хот байгуулалтад төрийн болон хувийн хэвшлийн байгууллагуудын хамтын ажиллагааг сайжруулах, хувийн хэвшлийн хөрөнгө оруулалтаар барих, тодорхой хугацаанд ашиглуулах, ажиллуулсаны дараа төрд шилжүүлэн өгөх эрх зүйн орчинг бий болгоход холбогдох байгууллагуудтай хамтран ажиллана.

3.1.11 Нийтийн эзэмшлийн зам талбай, автомашины болон явган хүний зам, замын хөдөлгөөнд саад учруулсан, хотын өнгө үзэмжид сөрөг нөлөө үзүүлэхүйц хашаа, түргэн үйлчилгээний цэг, павильон, автозасварын зориулалт бүхий вагончик, тос тосолгооны материалын үйлчилгээний цэгүүд, реклам мэдээллийн байгууламжуудыг журамлаж, хотын өнгө үзэмж, гэрэлтүүлгийг сайжруулна. Гадна реклам мэдээллийн байгууламжийн талаар стандарт бий болгоно.

3.1.12 Хотын гэрэлтүүлгийг нэгдсэн удирдлагад шилжүүлнэ. Нийтийн эзэмшлийн гудамжны гэрэлтүүлэг, шугам сүлжээг эрчим хүчний хэмнэлттэй технологиор бүрэн шинэчлэх, гэрэлтүүлэг чимэглэлийн үйлдвэр байгуулах, нийгмийн зар сурталчилгааг дэмжиж, түүнд зориулагдсан гадна реклам, мэдээллийн байгууламжуудыг бий болгоно.

3.1.13 Орон сууцны хорооллыг иж бүрэн барьж байгуулах зарчим баримталж, нийгмийн үйлчилгээг нормативт хэмжээнд хүргэн, авто болон явган хүний замын хөдөлгөөнийг оновчтой зохицуулж, авто болон явган хүний замын хөдөлгөөний оновчтой зохицуулж, “газар доорхи хот” байгуулах шинэ бодлого хэрэгжүүлнэ.

3.1.14 Хувийн хэвшлийн хөрөнгө оруулалтаар хотын гэрэлтүүлэг, чимэглэлийн зориулалтын тоног төхөөрөмжийн үйлдвэрийг байгуулахад дэмжлэг үзүүлнэ.

3.1.15 Нийтийн эзэмшлийн зам талбайг нөхөн сэргээх зардлыг урьдчилан төвлөрүүлж, тэдгээрийг мэргэжлийн байгууллагаар гүйцэтгүүлнэ.

3.1.16 “Улаанбаатар хотын хаягжуулалтын төсөл”-ийн хэрэгжилтийг эрчимжүүлнэ.

3.1.17 Үндэсний газрын мэдээллийн системийг байгуулах төслийн хүрээнд Улаанбаатар хотын нэгдсэн мэдээллийн санг байгуулах, газрын мэдээллийг нууцын зэрэглэлээс гаргах асуудлыг шийдвэрлүүлнэ.

3.1.18 Газрын үнэлгээний бүсчлэлийн хил хязгаарыг шинэчлэн, газрын төлбөрийн хэмжээг ялгавартай тогтоох, газар өмчлүүлэх ажлыг үргэлжлүүлж, Багахангай, Багануур, Налайх дүүргүүдийг холбосон улсын чанартай авто замын дагуух газрыг Нийслэлийн эдэлбэр газарт шилжүүлэх асуудлыг судалж шийдвэрлүүлнэ.

3.1.19 Улсын Тусгай хэрэгцээний газрыг баталгаажуулах, улсын тусгай хэрэгцээний газрын газар зохион байгуулалтын асуудлыг зохицуулах эрх зүйн асуудлыг шийдвэрлэнэ. 

3.1.20 Өмчлүүлсэн газрыг гэр бүлийн аль нэг гишүүнд өмчлүүлэх, бусад гишүүдэд хууль тогтоомжинд заасны дагуу газрыг нэг удаа үнэгүй өмчлүүлэх ажлыг зохион байгуулна.

3.1.21 Иргэдийн өмчлөгдсөн газрын бирж байгуулах эрх зүйн орчинг бүрдүүлж, хэрэгжүүлнэ.

3.1.22 Хотын ногоон бүсэд зуслангийн зориулалтаар эзэмшиж буй газрыг иргэдэд өмчлүүлнэ.

3.1.23 Хотын гол гудамж, талбайн тохижилтонд архитектурын сонгомол шийдлийг тусган хэрэгжүүлнэ.

3.1.24 Хотын гол гудамж, архитектурын сонгомол шийдлийг тусган, дүүрэг бүрт 2 гудамжийг тохижуулна.

Үр дүн: Улаанбаатар хотын хот байгуулалтын хөгжлийн хөтөлбөр болон хот орчмын тодорхой чиг үүрэг бүхий суурьшлын бүсүүд баталгаажна. Гэр хорооллын 22, шинэ суурьшлын 5 хэсэгчилсэн ерөнхий төлөвлөгөөнүүд батлагдан нэгдүгээр шатны ажлыг хэрэгжүүлж, 43 мянга орчим айлын орон сууц баригдана. Хотын иргэн бүр хууль тогтоомжинд заасны дагуу өөрийн өмчлөлийн газартай болсон байна. 


	3.2 Зам, тээвэр 


	3.2.1 “Зам тээврийн оновчтой систем”, “Хотын авто замыг сайжруулах” төсөл хэрэгжинэ.

3.2.2 Хотыг дамжин өнгөрөх олон улсын хурдны зам, “Их тойруу” болон хэвтээ чиглэлийн хурдны замуудыг барьж эхэлнэ.

3.2.3 “2 төвшний зам” төсөл хэрэгжүүлж, Улаанбаатар хотын баруун, зүүн дөрвөн замын уулзварын болон төмөр замын гарцтай авто замуудыг хоёр төвшинтэй болгох, Энгельсийн гудамжид болон Нарантуулын уулзварт төмөр замын гүүрэн гарц шинээр байгуулж, явган хүний гүүрэн болон нүхэн гарцууд бий болгох замаар иргэдийн зам тээврийн хөдөлгөөний аюулгүй байдлыг хангана.

3.2.4 Тээврийн хэрэгслийн хөдөлгөөний эрчимд тохирох замын сүлжээг үе шаттайгаар бий болгоход хөрөнгө оруулалтыг чиглүүлж, замын барилга, засварын ажлын чанарыг дээшлүүлнэ.

3.2.5 Транзит автозам, давхар замын зураг төсөл боловсруулж, өөрийн хөрөнгөөр гүйцэтгэж, дараа төлөгдөх нөхцлөөр түүнийг барьж байгуулахад гадаадын байгууллагуудтай хамтран ажиллана.

3.2.6 Улаанбаатар хотын авто замын засвар арчлалт, хамгаалалт, бүтэц зохион байгуулалт, санхүүжилтийн зохистой тогтолцоог бий болгоно.

3.2.7 Орон сууцны хорооллын орчимд болон үйлчилгээний төвүүдэд ил ба газар доор 27 мянган автомашины зогсоол бий болгоно.

3.2.8 Улаанбаатар хотын тогтвортой тээврийн стратеги болон хөрөнгө оруулалтын төлөвлөгөөг донор байгууллагын техникийн туслалцаатайгаар боловсруулах, нийтийн тээврийн зорчигч урсгалын судалгааг нарийвчлан гаргаж, маршрут болон замын хөдөлгөөнийг оновчтой зохион байгуулж, үйлчилгээний чиглэлийн давхцалыг бууруулах замаар зорчигч тээврийн үйлчилгээний тогтвортой системийг бий болгоно.

3.2.9 Нийтийн тээврийн салбарт “Парк шинэчлэлт” хөтөлбөр хэрэгжүүлнэ. Үүний тулд эхний ээлжинд 400 автобус, 80 электробус, хийн түлшээр ажилладаг 2000 таксийг нийтийн тээврийн үйлчилгээнд оруулна.

3.2.10 Нийтийн үйлчилгээний тээврийн хэрэгслийн болон таксийн зогсоол, хийн түлш түгээх станц, нийтийн тээврийн авто аж ахуйн барилга байгууламж, авто вокзал бүхий үйлчилгээний цогцолбор байгуулна.

3.2.11 Нийтийн тээврийн салбарт бага оврын автобусны үйлчлэх хүрээ, замын хязгаарыг шинэчлэн тогтоох, таксийн тээврийн хэрэгслийн паркийг нэмэгдүүлэхэд хувийн хэвшлийн хөрөнгө оруулалтыг дэмжинэ. Алслагдсан гэр хорооллын иргэдийн нийтийн тээврийн үйлчилгээг хүртээмжтэй болгоно.

3.2.12 Нийтийн тээврийн үйлчилгээний автобусны мэргэшсэн жолооч бэлтгэх, жолооч, кондукторуудыг нийгмийн даатгал, эрүүл мэндийн даатгалд бүрэн хамруулж, хөдөлмөрийн нөхцлийг өмчийн хэлбэрээр ялгалгүй хүнд нөхцөлд хамруулах асуудлыг шийдвэрлүүлэнэ.

3.2.13 Улаанбаатарт метро байгуулах техник эдийн засгийн үндэслэл боловсруулж, зураг төсвийг хийж гүйцэтгэн санхүүжилтийн эх үүсвэрийг шийдвэрлэх арга замыг эрэлхийлнэ.

3.2.14 Нийтийн тээврийн үйлчилгээ эрхэлж байгаа хувийн хэвшлийн аж ахуйн нэгж, байгууллагуудын үйл ажиллагааг дэмжих, өрсөлдөх орчныг бүрдүүлэхийн зэрэгцээ нийтийн тээврийн үйлчилгээний салбарт сахилга, хариуцлагыг дээшлүүлж, зам, тээврийн осол зөрчлөөс урьдчилан сэргийлж, үйлчилгээний чанар соёлыг дээшлүүлнэ.

Үр дүн: Хотын авто замын сүлжээний ашиглалтын түвшин сайжирч, зорчигч тээврийн үйлчилгээний тогтвортой байдал хангагдана. “Зам тээврийн оновчтой систем” нэвтэрч, хөдөлгөөний менежментийг сайжруулснаар тээврийн хөдөлгөөний түгжрэлийг 30 хувиар бууруулна.Улаанбаатар хотын авто замын сүлжээнд “Их тойруу” тойрог зам бий болно. АН-3 босоо тэнхлэгийн авто зам баригдсанаар ачаа тээврийн эргэлт сайжирч, улс хоорондын болон Улаанбаатар бүсийн бизнесийн үйл ажиллагааг түргэсгэнэ. Улаанбаатар хотод 80 км авто зам, 1000 уртааш метр гүүр, гүүрийн байгууламжийг шинээр барьж, 146 км авто зам өргөтгөн шинэчлэгдсэн байна. Явган зорчигчийн нүхэн болон гүүрэн гарц 8, төмөр замын гүүрэн гарц 3-ыг шинээр барьсан байна. Нийтийн зорчигч тээврийн үйлчилгээнд эхний ээлжинд стандартын шаардлага хангасан 400 шинэ автобус, 2000 такси, 80 электробус нийлүүлж парк шинэчлэлт хийсэн байна. 


	3.3 Эрчим хүч 


	3.3.1 Эрчим хүчний эрэлтийн өсөлттэй уялдуулан эрчим хүчний системийг оновчтой өргөтгөх, түүний менежментийг боловсронгуй болгох бодлого хэрэгжүүлнэ.

3.3.2 Эрчим хүчний шинээр баригдах тав дахь үүсгүүрийн эхний хэсгийг ашиглалтанд оруулна.

3.3.3 Хотын дулааны сүлжээний гол магистраль шугамуудын голчийг өргөтгөн шинэчилж, тэдгээрийн нэвтрүүлэх чадварыг нэмэгдүүлнэ.

3.3.4 Цахилгаан дамжуулах болон түгээх сүлжээний трансформаторуудыг өргөтгөн шинэчилж, 35кВ-н 2 дэд станц, Чингэлтэйн эцэст 110/10/6 кВ-н дэд станцыг шинээр барина.

3.3.5 Айл өрхийг цахилгаан эрчим хүчээр бүрэн хангана. 3.3.6 “Их тойруу” төсөл хэрэгжүүлж УБ хотын 220, 110кВн цахилгаан дамжуулах их тойруу сүлжээ байгуулах асуудлыг шийдвэрлэнэ.

3.3.7 Шинээр баригдах барилга байгууламж, орон сууцны хорооллуудад газар доорхи инженерийн шугам сүлжээний хонгилын системийг нэвтрүүлнэ.

3.3.8 Боловсруулсан түлш болон байгальд ээлтэй технологиор эрчим хүч үйлдвэрлэж борлуулсан бизнесийн нэгжүүдийг урамшуулах механизм бүрдүүлнэ.

3.3.9 Дулааны биеэ даасан, бага оврын эх үүсвэрийг барих төсөл боловсруулж, хэрэгжүүлнэ.

Үр дүн: Эрчим хүчний тав дахь үүсгүүрийн эхний хэсэг ашиглалтанд орсон байна. Дулааны шугам сүлжээний 60-аас илүү хувь нь шинэчлэгдсэн байна. Цахилгаан эрчим хүчний хангамжийг 90 хувьд хүргэсэн байна. 


	3.4 Усан хангамж, ариутгах татуурга 


	3.4.1 Улаанбаатар хотын ундны усны нөөцөд тулгуурласан менежментийг төлөвшүүлж, Туул, Сэлбэ гол болон түүний цутгал голуудын урсацыг тогтвортой байлгах арга хэмжээг авч, усны хэмнэлттэй хэрэглээг дээдэлсэн ус хангамжийн найдвартай, тасралтгүй, чанартай үйлчилгээг иргэдэд үзүүлнэ.

3.4.2 “Улаанбаатар хотын цэвэр, бохир усны мастер төлөвлөгөө”-нд тодотгол хийнэ.

3.4.3 Хүн амын ус хангамжийн найдвартай ажиллагааг хангахад ус хангамжийн шинэ эх үүсвэр бий болгоно.
Үүнд:

Гачууртын дээд хэсэгт 40 гүний худагтай ус хангамжийн эх үүсвэр шинээр барьж байгуулах ажлыг эхлүүлнэ. Туул, Тэрэлжийн голын ус хуримтлуулах даланг барьж байгуулах ажлыг эхлүүлнэ. Ахуйн хэрэглээнээс гарах бохир усыг цэвэршүүлэн ашиглах технологийг нэвтрүүлнэ.

3.4.4 Ус хангамжийн эх үүсвэрийн хамгаалалтын бүсийг шинэчлэн тогтоож, ариун цэврийн бүсийг хамарсан тэмдэгжүүлэлт хийж, бохирдлоос хамгаална. Ариун цэврийн бүс доторхи аж ахуйн нэгжүүдийн үйл ажиллагааг үе шаттайгаар бүрэн зогсооно.

3.4.5 Нийтийн аж ахуйг сайжруулах төслийн хүрээнд Баянхошуу, Чингэлтэй, Дарь Эх, Дамбадаржаагийн гэр хорооллын ус хангамжийн системийг ашиглалтанд оруулж, 1000-аас доошгүй айл өрх, аж ахуйн нэгж байгууллагуудыг төвлөрсөн шугам сүлжээнд холбоно.

3.4.6 Цэвэр усны шугамыг доторлох шинэ технологи нэвтрүүлнэ. НААСТ-ийн хүрээнд траншейгүй аргаар цэвэр, бохир усны шугамыг суурилуулах тоног төхөөрөмжийг нийлүүлж, 1.2 км цэвэр усны дамжуулах шугамын доторлогоо хийнэ.

3.4.7 Усны алдагдлыг багасгаж хэрэглэгчдийн тоолууржуулах, автоматжуулах ажлыг үргэлжлүүлнэ. Томоохон хэрэглэгчдэд зайнаас унших болон карттай тоолуурын системийг нэвтрүүлнэ.

3.4.8 Цэвэр усны үнийг бодит өртөгийг нөхөхүйц хэмжээнд хүргэж шинэчлэн мөрдүүлнэ.

3.4.9 Орон сууц, нийтийн аж ахуйн газрын харьяа инженерийн шугам сүлжээ, ус дулаан дамжуулах төвүүдийн шинэчлэлийг үе шаттайгаар хэрэгжүүлж, Багануур, Багахангай дүүргийн цэвэр усны гол шугамыг шинэчилж, цэвэрлэх байгууламжуудыг нь засварлана.

3.4.10 “Харгиа” болон Төв цэвэрлэх байгууламжийн технологийн шинэчлэлт хийнэ.

3.4.11 “БУЯН 3” төсөл хэрэгжүүлж, Буянт Ухаа, Яармаг, Нисэхийн орон сууцны хороололд цэвэр усны шинэ эх үүсвэрийн нарийвчилсан судалгаа хийж, цэвэр, бохир усны системийг цэвэрлэх байгууламжийн хамт барина.

3.4.12 Гэр хорооллыг хөгжүүлэх, барилгажуулах ажлын хүрээнд Хайлааст, Зурагт, Чингэлтэй, Дэнжийн 1000, Орбит зэрэг бохир усны гол цуглуулагч шугам барих ажлыг эхлүүлж, 21, 25, Туул-1 /31 III/ коллекторуудыг барьж ашиглалтанд оруулна.

3.4.13 Арьс шир, ноос боловсруулах анхан шатны үйлдвэрүүдийн цэвэрлэх байгууламжийг шинэ суурьшлын бүсэд барьж эхлэнэ.

3.4.14 Үерийн хамгаалалтын далан сувгийн хамгаалалтын зурвасыг тогтоон, эрх зүйн орчинг бүрдүүлж, үерийн далан сувгийн засвар, шинэчлэл, өргөтгөлийг хийнэ.

3.4.15 Хөрсний болон борооны ус зайлуулах барилга байгууламжийн техник эдийн засгийн үндэслэлийг боловсруулан, хэрэгжүүлнэ.

Үр дүн: Туул голын ай савд ашигт малтмал олборлох, мод огтлох явдал зогсож, усны эх үүсвэрийн тэжээлийн мужийн зураглал, тэмдэгжүүлэлт хийгдэж, хамгаалалтын хашлага баригдаж, улсын төсвөөс санхүүжих хамгаалалтыг хариуцсан бие даасан алба бий болно. Усны эх үүсвэрүүдийн тэжээлийн мужид суурьшсан аж ахуйн нэгж, иргэдийн тоо цөөрч, улсын тусгай хамгаалалтанд авснаар ус хангамжийн эх үүсвэрүүдийн бохирдол багасна. Хоногт олборлох цэвэр усны хэмжээг 40 мянган метр кубээс доошгүйгээр нэмэгдүүлнэ. Бохир усны 56 км-аас доошгүй гол цуглуулагч шугам, цэвэр усны 60-аас доошгүй км гол шугам баригдаж ус хангамжийн найдвартай ажиллагаа хангагдана. Төвлөрсөн усан хангамжид холбогдсон нийт айл өрхийн 60-аас доошгүй хувийг тоолууржуулсан байна. Төвлөрсөн шугамд холбосноор гэр хорооллын 245 мянган хүн амыг стандартад нийцсэн ундны усаар хангаж, хүртээмжийг нэмэгдүүлж, хоногийн хэрэглээг 10л-т хүргэнэ. Үйлдвэрийн бохир ус цэвэршүүлэх 2, ахуйн бохир ус цэвэршүүлэх 2 цэвэрлэх байгууламж баригдана. Цэвэрлэх байгууламжийн цэвэршилтийн түвшинг 95 хувьд хүргэнэ. 


	3.5 Ахуйн үйлчилгээ 


	3.5.1 Ахуйн үйлчилгээг хот төлөвлөлтийн нормд нийцүүлэн хөгжүүлж, гэр хороолол болон шинээр баригдах хороололд ахуйн үйлчилгээний цогцолбор байгуулна.

3.5.2 Захын гэр хороололд гэр ахуй, соёлын цахилгаан хэрэгсэл, металл эдлэлийн засвар үйлчилгээ, хими цэвэрлэгээ, гутал засвар, цаг засвар, оёдлын цех, хувцас засвар, алт мөнгөний дарханы жижиг бизнес эрхлэх иргэд, ААН-ийг бүх талаар дэмжинэ.

3.5.3 Хотын төвд үйлчилгээний хүртээмжид нийцүүлэн ашиглалтгүй байгаа барилга обьектуудыг ахуйн үйлчилгээ эрхлэх сонирхолтой иргэдэд гэрээгээр эзэмшүүлнэ. 

Үр дүн: Нийслэлийн иргэд сэтгэл нийцсэн ахуйн үйлчилгээг нэг дороос авах боломж бүрдэнэ. Ахуйн үйлчилгээний чанар сайжирч, хүртээмж, нэр төрөл нэмэгдэнэ. 

3.6 Мэдээллийн хангамж

3.6.1 Нутгийн захиргааны байгууллагуудын мэдээллийн сангийн судалгаа авч, цахим хэлбэрт шилжүүлэх, шилжсэн мэдээллийг нэгдсэн стандартад оруулах төлөвлөгөө боловсруулж хэрэгжүүлнэ.

3.6.2 Дүүргүүдийн ЗДТГ-т байгууллага, иргэдэд үнэгүй үйлчлэх интернэт, компьютерийн танхим байгуулна.

3.6.3 Мэдээлэл холбооны дэд бүтцийг өргөтгөн шинэчилж, мэдээлэл, харилцаа холбооны үйлчилгээг өргөжүүлж, өрх бүрт хүртээмжтэй болгоход Мэдээлэл, шуудан, харилцаа, холбоо, технологийн газартай хамтран ажиллана.

Үр дүн: Нийслэлийн нутгийн захиргааны байгууллагуудын бүртгэлийн нэгдсэн тогтолцоо програмчлагдаж, суурь дэд бүтэц үүсч, дотоод үйл ажиллагаа цахимжин, иргэдэд хүргэх үйлчилгээг шинэ шатанд гаргана. 


	Дөрөв. Экологи-Байгаль орчны талаархи үйл ажиллагаа 


	4.1 Улаанбаатар хотын агаарын, хөрсний, усны бохирдлыг эрс багасгана. Дэлхийн Банк, КОЙКА зэрэг олон улсын банк санхүү, хамтын ажиллагааны байгууллагуудтай хамтран хотын агаарыг цэвэршүүлэх талаар тодорхой төслүүд хэрэгжүүлэх ажлыг зохион байгуулна.

4.2 Суурьшлын бүсэд байгалийн түгээмэл тархацтай ашигт малтмал олборлон ашиглаж буй 27 аж ахуйн нэгж, байгууллагын нөхөн сэргээлт хийгээгүй орд газруудын талаар цаашид баримтлах бодлогыг тодорхойлон шийдвэрлүүлнэ.

4.3 “Цэвэр түлш” төсөл хэрэгжүүлж, хагас кокс, шингэрүүлсэн хийн хэрэглээг нэмэгдүүлж, энэ төрлийн үйлдвэрлэл эрхлэгчдэд дэмжлэг үзүүлнэ. Экологийн цэвэр түлшний нөхөн олговрыг хэрэглэгчдэд олгох саналыг Монгол улсын Засгийн газарт оруулж шийдвэрлүүлнэ. Гэр хорооллын өрхүүдийг утаа багатай түлшээр хангах замаар гэр хорооллын түүхий нүүрсний хэрэглээг 30 хувиар багасгана.

4.4 Нам даралтын уурын зуухнуудын технологийг шинэчилнэ.

4.5 Техникийн боломжийг бүрдүүлэх замаар шөнийн цагаар цахилгаан халаагуур хэрэглэж байгаа гэр хорооллын айл өрхүүдийн цахилгааны үнийг тэглэх боломж бүрдүүлнэ. 

4.6 Төлөвлөгдсөн гэр хорооллуудад инженерийн дэд бүтцийг шууд хүргэх ажлыг ирэх 4 жилд зохион байгуулна.

4.7 Туул голын сав, ус хураах талбайн бүсэд бүх төрлийн зориулалтаар ой мод бэлтгэх, огтлохыг хориглосон шийдвэрийн биелэлтэд тогтмол хяналт тавих, жил бүр 600-аас доошгүй га талбайд нөхөн сэргээлт хийх, 20-оос доошгүй га талбайд бургас, улиас, хаалиас тарих, 30-аас доошгүй га талбайд “Ногоон хэрэм” төслийн үндсэн зурвас байгуулах, ойн түймрээс урьдчилан сэргийлэх ажлуудыг хэрэгжүүлнэ.

4.8 Туул голын ай савд ашигт малтмал олборлох, усны эх үүсвэрүүдийн тэжээлийн мужийн дэглэм зөрчин хамгаалалтын бүсэд зөвшөөрөлтэй, зөвшөөрөлгүй суурьшсан аж ахуйн нэгж, иргэдийн үйл ажиллагааг зогсоох, нүүлгэх, газар чөлөөлүүлэх ажлыг үе шатттайгаар зохион байгуулж, тухайн газруудад нөхөн сэргээлтийг хийлгэх арга хэмжээ авна.

4.9 Хотын ногоон бүсийн рашаан булгуудыг иж бүрэн тохижуулж хамгаалалтанд авах ажлыг дуусгана.

4.10 Дамбадаржаа, Ботаникийн цэцэрлэгт хүрээлэнг шинэчилж, дүүрэг бүрт ногоон байгууламж, бичил цэцэрлэгүүд байгуулна.

4.11 Усан оргилуур, усан толио, нуур цөөрөм байгуулах замаар агаарыг чийгшүүлэх арга хэмжээ авах, төвлөрсөн усан хангамж, цэвэрлэх байгууламж, оршуулгын газар, төмөр замын хамгаалалтын бүсийг цэцэрлэгжүүлэн тохижуулах замаар хотын ногоон байгууламжийг нэмэгдүүлнэ.

4.12 Гэр хорооллын хашааг цэцэрлэгжүүлэх, хотын ногоон байгууламжийг нэмэгдүүлэхэд урамшууллын системийг нэвтрүүлнэ.

4.13 “Туул, Сэлбэ голын хөгжлийн төсөл”-ийн 1-р үе шатыг хэрэгжүүлж, голын урсацыг тогтмолжуулж, эрэг орчмыг амралт, спорт, чөлөөт цагийн бүс болгон тохижуулах ажлыг эхлүүлнэ. Дунд голыг тохижуулах зураг төсөл боловсруулж хэрэгжүүлнэ.

4.14 Туул голын сав газрын зөвлөл байгуулах асуудлыг Байгаль орчин, аялал жуулчлалын яамтай хамтран боловсруулж, Засгийн газарт оруулна.

4.15 Хотод нийтийн бие засах газрын тоог нэмэгдүүлнэ. Гэр хороололд сайжруулсан, агааржуулагчтай бие засах газар байгуулах санаачлагыг дэмжинэ.

4.16 Хогийг дахин боловсруулах үйлдвэр байгуулна.

4.17 Хог хаягдлын менежментийг сайжруулна.

4.18 Гудамж, зам, талбайн цэвэрлэгээг зориулалтын машин механизмаар гүйцэтгэх менежментийг нэвтрүүлнэ.

4.19 Химийн хортой болон эмнэлгийн хог хаягдлыг устгах байгууламж байгуулна.

4.20 Оршуулгын газрын хил хязгаар тогтоож, хог хаягдлыг цэвэрлэн ариутгал хийж, хашаа хамгаалалттай болгон цэцэрлэгжүүлнэ.

4.21 Даавуун болон цаасан тор, уутны үйлдвэрлэлийг дэмжиж, хүнсний бүтээгдэхүүнд эрүүл ахуйн стандартын шаардлага хангасан сав баглаа боодол хэрэглүүлдэг болгоно. Энэ чиглэлийн үйл ажиллагаа явуулахад тустай эрх зүйн орчин бүрдүүлнэ.

4.22 Ойг нөхөн сэргээх, үржүүлэх, ойжуулах ажлыг жил бүр 100–с доошгүй га талбайд хийж, хотын ногоон бүсэд ойн түймрээс урьдчилан сэргийлэх ажлыг иргэд, аж ахуйн нэгж байгууллагуудын оролцоотойгоор тогтмол зохион байгуулна.

4.23 Байгаль хамгаалах ажилд иргэдийн нөхөрлөл, төрийн бус байгууллагуудын оролцоог өргөжүүлнэ.

Үр дүн: Улаанбаатар хотын агаарын бохирдлыг 2008 оны түвшингээс 40 хувиар, хөрсний бохирдлыг 20 хувиар бууруулна. Нийслэлийн ногоон бүсийн ойн талбайн хэмжээ 2600 га-аар нэмэгдэнэ. Нэг хүнд ноогдох цэцэрлэгжсэн талбайн хэмжээг 2 дахин нэмэгдүүлнэ. Эмнэлгийн болон химийн хортой хог хаягдлын устгалын асуудлыг сүүлийн үеийн шинэлэг арга хэлбэрээр шийдвэрлэсэн байна. 


	Тав. Нутгийн захиргааны ажлыг төгөлдөршүүлэх талаар 


	5.1 Нийслэлийн эдийн засаг, нийгмийн амьдралтай холбоотой эрх зүйн баримт бичгүүдийг шинэчлэн боловсруулна.

5.2 Төрийн үйлчилгээний нээлттэй, шудрага, шуурхай байдлыг ханган албан хаагчдын ажлын хариуцлага, санаачилга, чадварыг дээшлүүлж, “Ашиг сонирхлын зөрчлөөс хамгаалах гэрээ”-г ажилтнуудтай байгуулж ажиллана.

5.3 Төрийн албан хаагчдын мэдлэг, мэргэшлийг дээшлүүлж, удирдлагын манлайллыг хангана.

5.4 Дүүрэг, хороог бэхжүүлэн, үйл ажиллагааг нь өргөжүүлж, “Хороо” хөтөлбөрийг хэрэгжүүлнэ.

5.5 Иргэдэд үзүүлэх төрийн үйлчилгээнд нэг цэгийн болон угтах үйлчилгээг хэвшүүлнэ.

5.6 Хуулиар зөвшөөрөгдсөн мэдээлэл, төсвийн хөрөнгийн зарцуулалтыг олон нийтэд нээлттэй болгоно.

5.7 Нутгийн удирдлагын болон захиргааны байгууллагуудын хамтын ажиллагааг бэхжүүлж, иргэдэд үзүүлж буй төрийн үйлчилгээг онлайн хэлбэрт шилжүүлнэ.

5.8 Нутгийн захиргааны байгууллагуудын үйл ажиллагааг төлөвлөх, шийдвэр гаргах үйл явцад иргэд, нийгмийн ба сонирхлын бүлгүүдийн оролцоог хангах зарчимаар иргэдийн санал бодлыг үйл ажиллагаандаа тусгана.

5.9 Төрийн байгууллагын эрхэлж байгаа зарим үйлчилгээг иргэний нийгмийн байгууллага, төрийн бус байгууллага, аж ахуйн нэгж байгууллагаар гэрээний үндсэн дээр гүйцэтгүүлнэ.

5.10 Нийслэлийн эдийн засаг, нийгмийг хөгжүүлэх бодлогын зорилтуудын хэрэгжилтийг хангах, иргэдэд үзүүлэх төрийн үйлчилгээний чанарт ахиц гаргах, нутгийн захиргааны байгууллагуудын үйлчилгээнд хүнд суртал, чирэгдлийг гаргахгүй байлгахад хяналт шинжилгээ, үнэлгээний ажлыг чиглүүлнэ.

5.11 Шилжин ирэгсэд зөвхөн төлөвлөгдсөн бүсэд суурьшин төрийн болон нийгмийн үйлчилгээ авах боломжийг бүрдүүлж, журамтай шилжилтийн тогтолцоог нэвтрүүлнэ.

5.12 Батлан хамгаалах хууль тогтоомжийг сурталчилж, Гэмт хэргээс урьдчилан сэргийлэх хуулийн хэрэгжилтийг хангана.

5.13 Гамшигаас урьдчилан сэргийлэх, авран хамгаалах, хор уршгийг арилгах, хойшлуулшгүй сэргээн босгох ажиллагааны үр дүнг сайжруулна.

5.14 Төрийн болон байгууллагын архивын үйл ажиллагаанд мэдээллийн технологи нэвтрүүлэх болон төрийн архивын хадгалалт хамгаалалтын нөхцлийг хангах үйл ажиллагааг шийдвэрлэнэ.

5.15 Улаанбаатар хотод хүн амын бүртгэл, мэдээллийн системийг цахим хэлбэрт хамруулна.

5.16 Нийслэлийн Засаг дарга бөгөөд Улаанбаатар хотын Захирагчийн 2009-2012 оны сонгуулийн бүрэн эрхийн хугацаанд хэрэгжүүлэх үйл ажиллагааны хөтөлбөрийн биелэлтийг шалгуур үзүүлэлтүүдээр статистикийн албан ёсны мэдээг үндэслэн дүгнэнэ. Статистикийн бюллетень, танилцуулга, эмхэтгэлийг цахим хэлбэрээр гадаад, дотоодын хэрэглэгчдэд хүргэх үйлчилгээг нэвтрүүлнэ. Хүн ам, орон сууцны 2010 оны улсын тооллогыг зохион байгуулна.

5.17 Улаанбаатар хотоос гадаад орны хотуудтай тогтоосон ах дүүгийн, найрамдалт болон энгийн харилцааг өргөжүүлж, нийслэлийн гадаад харилцааг эдийн засгийн агуулгатай хөгжүүлэх зорилт дэвшүүлж ажиллана.

5.18 Нийслэлийн Мэргэжлийн хяналтын байгууллагуудын техник технологийг шинэчилж, ажилтнуудын чадавхийг бэхжүүлж, хяналтын үр нөлөөг сайжруулна. 


